
67

De questa lega tanto esteisa e strana

Pe esterminio do popolo europeo,

Abborrïo in massa pe-ô peccóù d’Alana,

L’ëa ô promotô ciù ardente e ô corifeo

Majonabbo cacico de Semana,

Cappo di Scigujen, popolo feo,

Ch’ô viveiva isolóù quæxi fra-i miti

E pacifici popoli d’Aïti!


68

Questo in fæti diviso da montagne

Che a moddo ô riserravan de trincee,

Da-e tribù da stess’isoa so compagne,

Che intorno popolavan e rivee

Collinette, ciannûe, valle e montagne,

Diverso ô n’ëa pù d’indole e d’idee,

E sûddito d’un cappo bellicoso

Da quete ô l’ëa nemigo e do riposo.


69

E comme pestilenza chi s’affæra

O piggiava do maximo[sic] a pascion

E uña smania incredibile pe-a guæra,

E aspëtando impaziente l’occaxion

De poeî sciortî co-i arme dä so tæra

Pe mezûase con quarche atra nazion

O l’ëa pe-a nêuva guæra, che Maboia

O sûscitava, fêua de lê pe-a gioia.


70

Maionabbo pertanto risolûto

De vedde oppressi i gianchi e quanto l’ëa

Stæto fondôu da-i mæximi destrûto

O ciammava a conseggio l'assemblea

De tribù che ghe davan ô tribûto:

Segondo l’ûso in mezo uña cädea

O fava mette a-ô fêugo, e ô a fava impî

D’ægua limpida e pûa da fâ buggî.

